Врз основа на член 55 и член 60 од Законот за организација и работа на органите на државната управа („Службен весник на Република Македонија“ бр. 59/00, 12/03, 55/05, 37/06, 115/07, 19/08, 82/08, 10/10, 51/11, 15/13 и 139/14) и Заклучокот на Владата на Република Македонија бр.44-8534/1-17 од 04.01.2018 година министерот за труд и социјална политика, донесе
ПРОЦЕДУРА

за реализација на проектот користење услуга на бањско климатска рекреација на корисници на пензија за 2018 година 
Член 1

Со оваа процедура се пропишува методологијата за утврдување на бодовите потребни за користење на овaa услугa и начинот на рангирање на секое барање за користење бањско климатска рекреација, начинот и постапката за извршување на работите на Комисијата за разгледување и рангирање на корисници на пензија за бањско климатска рекреација, времетраењето на користењето на услугата, постапката и начинот за користење на услугата и начинот и постапката за евидентирање и известување во текот на реализација на проектoт.
Член 2


(1) Услугата на бањско климатска рекреација во 2018 година може да ја користат лица - корисници на старосна, инвалидска и семејна пензија остварена според прописите на Република Македонија и одредбите од договорите за социјално осигурување коишто Република Македонија ги применува, а живеат на територија на Република Македонија и правото на пензија го стекнале заклучнo до 30-ти ноември 2017 година, освен корисници на пензија кои во 2010, 2011, 2012, 2013, 2014, 2015, 2016 и 2017 година имале право да ја користат оваа услуга, како и услугата за бесплатен туристички викенд.

(2) Корисникот на пензија може да ја користи услугата  од став (1) на овој член само еднаш во период од втора половина  на март до крајот на октомври 2018 година, во траење од седум дена. Услугата на бањско климатска рекреација опфаќа:

· шест  полни пансиони (ноќевање со три оброка дневно)

· балнео терапија

· еден задолжителен здравствен преглед и

· трошоци за превоз во висина на повратна автобуска карта од местото на живеење на корисникот до установата во која ќе се користи услугата на бањско климатска рекреација.

(3) Лицата корисници на пензија кои користат и паричен надоместок за помош и нега од друго лице, како и лицата кои користат  додаток за мобилност и слепило имаат право на придружник за време на користењето на услугата бањско климатска рекреација.
Придружникот има право на: 

· 6 полни пансиони (ноќевање со три оброка дневно).
(4) Вкупниот број корисници кои ќе ја користат услугата на бањско климатска рекреација за 2018 година е до 5.500 лица.






  Член 3
(1) Средствата за покривање на услугата од член 2 од оваа процедура ќе се обезбедат од Буџетот на РМ за 2018 година, Раздел 15001-Министерство за труд и социјална политика.
(2) Трошоци за превоз во висина на повратна автобуска карта од местото на живеење на корисникот до установата во која ќе се врши услугата на бањско климатска рекреација, Министерството за труд и социјална политика ќе ги пренесе на сметка на Фондот на пензиското и инвалидското осигурување на Македонија (во натамошниот текст: Фонд на ПИОМ), според списоци на корисници и пресметка за превоз, а потоа  средствата за превоз ќе ги префрли на сметка на корисникот на услугата по утврдување од страна на Комисијата за разгледување и рангирање на корисници на пензија за бањско климатска рекреација на пензионери дека лицето ја искористило услугата. 
(3) Средствата за покривање на услугата за придружник од член 2 став (3) од оваа процедура -ќе се обезбедат од Буџетот на РМ за 2018 година, Раздел 15001-Министерство за труд и социјална политика.
Член 4
(1) Услугата на бањско климатска рекреација се остварува во правни лица регистрирани за вршење услуга за бањско климатско лекување со кои Министерството за труд и социјална политика склучило договор со којшто се регулираат односите помеѓу Министерството  и давателот на услугите, заради обезбедување и извршување на услуга  на бањско климатска рекреација.

  Член 5
(1) Министерството за труд и социјална политика за користење на услугата бањско климатска рекреација за 2018 година  објавува повик во медиумите и на веб страната на Министерството за труд и социјална политика и веб страната на Фондот на ПИОМ.
(2) Повикот ќе трае од 15 -ти јануари до 16-ти февруари 2018 година.

Член 6
 Рангирањето на корисниците на пензија кои ќе користат услуга на бањско климатска рекреација за 2018 година го врши Комисија за разгледување и рангирање на корисници на пензија за бањско климатска рекреација (во натамошен текст: Комисија), формирана со решение од Министерот за труд и социјална политика.
Член 7
(1) За користење на услугата за бањско климатска рекреација се поднесува барање до филијалите на Фондот на ПИОМ според местото на живеење на корисникот на пензија. 

(2) Барањето е составен дел на овој акт (прилог 1).
(3) Согласно податоците со кои располага во матичната евиденција и евиденцијата за исплата на пензиски примања Фондот на ПИОМ електронски ќе доставува до Министерството за труд и социјална политика податоци на ниво на филијала за секое поднесено барање и тоа:
.

1.  Име и презиме на подносителот на барање;
2.  Единствен матичен број на подносителот на барањето (ЕМБГ) ;
3.    Податок за пол (маж/жена)
4.    Пензиски број;
5. Адреса ( да се евидентира адресата содржана во барањето)
6. Телефонски број;
7.  Износ на пензија (ноември 2017 година), а за тие што оствариле по ноември 2017 година и износот на пензија за декември 2017 година, односно јануари 2018 година;
8.   Обележје 1 ако користи странска пензија; 

9. Обележје 1 ако користи паричен надоместок за туѓа нега и/или мобилност,слепило, глувост; 

11. Обележје 1 дека ја искористил услугата на Бањско климатска рекреација  во период од 2010-2017  година или услугата на бесплатен туристички викенд во период  2015-2017 година.
(4) Право за  поднесување на  барања за користење на услугата имаат лица со статусот на пензионер и со место на живеење во Република Македонија. 
 (6) Доколку корисникот на пензија користи и дел од пензија која се исплатува од друга држава, задолжително треба да достави и потврда од банката за износот на пензијата, а доколку  исплатата не е започната пополнува изјава која е составен дел на барањето. Доколку  подносителот на барање во изјавата навел дека не користи пензија од друга држава, а Комисијата констатира дека лицето користи пензија од друга држава, неговото барање нема да се разгледува и рангира.
(7) Корисник на семејна пензија – дете по основ на школување до 26 години не може да ја користи услугата за бањско климатска рекреација. 
(8) Во списокот за поднесени барања од член 8 став (2) на оваа процедура се содржани барањата кои се однесуваат за еден единствен матичен број на корисникот на пензија  ( ЕМБГ). Доколку корисникот на пензија достави повеќе барања во повеќе филијали се доставува само барањето во филијалата според најстариот датум на поднесување, а останатите не се доставуваат и не се земаат во превид.
(9) Податоците од став (3) на овој член задолжително кореспондираат со податоците содржани во хартиената форма на барањата кои се доставуваат до Комисијата.
Член 8
(1) По завршување на рокот за поднесување на барањата, Фондот на ПИОМ, ги комплетира барањата со потребните податоци.

(2) Фондот на ПИОМ составува список за поднесени барања со податоци од член 8 електронски (во excel  формат) 
(3) Списокот од став (2) на овој член со хартиената форма на барањата по филијали на Фондот на ПИОМ се  доставуваат до Комисијата во рок од  5 работни  дена од денот на завршување на повикот за поднесување на барања. 
Член 9
(1) Комисијата врши разгледување и рангирање на секое поединечно барање по бодови, во распон од 1 до 100 бода.
(2) Бодовите се однесуваат на податоците кои ги доставуваат Фондот на ПИОМ и софтвер за администрирање на парични надоместоци при Министерството за труд и социјална политика и банката, утврдени во член 7 од оваа процедура и тоа на следниот начин:
· до 100 бодови за висината на пензијата според табеларен преглед од Фондот на ПИОМ (прилог 2) при што на износот на македонската пензија се дополнува износот на странската пензија во денарски износ;
· лице што користи паричен надоместок за помош и нега од друго лице, додаток за мобилност и слепило, додаток за глувост имаат право на придружник за времетраењето на користење на услугата
 (3) Определувањето на бодови и рангирањето на корисниците на пензија се врши со користење на модул за логичка обработка на податоци изработен од проектната единица за условени парични трансфери за потребите на овој проект.

Член 10
(1) Комисијата при одлучување ќе се придржува на сразмерно доделување на услугата за бањско климатска рекреација на пензионери  според процентуалната застапеност на корисниците на пензија во секоја филијала на Фондот на ПИОМ, врз основа на податоците од Фондот на ПИОМ за месец ноември 2018 година (прилог 3).
(2) Право на користење на услугите имаат корисниците на пензија со најмногу бодови од сите рангирани корисници кои аплицирале, по секоја филијала според процентуалната застапеност на корисниците на пензија.

(3) Во случај кога корисници на пензија имаат ист број на бодови и се рангирани до определениот број според процентуалната застапеност на корисниците на пензија во секоја филијала на Фондот на ПИОМ , првенство на користење на услугата има корисникот на пензија којшто прв поднел барање за користење на услугата според архивскиот број заведен во филијалата на Фондот на ПИОМ.
        (4) Во случај кога во одредена филијала  процентуалната застапеност на корисниците на пензија согласно бодовите односно согласно висината на пензијата до 17.000 денари не е пополнета, се врши рангирање и на корисници на пензија со повисок износ на пензија согласно потребната бројка за исполнување на процентуалната застапеност , 

Член 11
(1) Поднесените барања за користење на услугите во хартиена форма со пропратно писмо од Фондот на ПИОМ и во електронска форма се доставуваат до Комисија .
(2) Комисијата врши обработка на пристигнатите барања, врши бодирање согласно член 9 од оваа процедура и составува листа на барањата за секоја филијала на Фондот на ПИОМ поединечно според висината на бодовите. 
(3) Според листата се составуваат списоци на корисници на пензија на кои им се одобрени барањата за бањско климатска рекреација, и тоа: списоци кои ќе се објавуваат на веб страната на Министерството, списоци кои ќе се доставуваат до Фондот на ПИОМ и списоци кои ќе се доставуваат до бањите.
Член 12
(1) Списоците за користење на услугата Бањско климатска рекреација кои ќе се објавуваат на веб страната на Министерството за труд и социјална политика и веб страната на Фондот на ПИОМ ќе се изготвуваат според термин за користење на услугата, филијалата на Фондот и бањата каде се упатуваат корисниците и истите ќе содржат: 
· име и презиме на корисникот, 
· пензиски број,
· филијала , 

· установата-бањата во која ќе ја остварува услугата, и
· се означува дали корисникот има право на придружник.
· термин за користење на услугата
(2) Списоците за користење на услугата Бањско климатска рекреација кои ќе се доставуваат до Фондот на ПИОМ ќе се изготвуваат електронски во excel табела според барањата, распределена во шитови по филијали и истите ќе содржат: 

       - име и презиме на корисникот, 

· пензиски број,

· ЕМБГ на корисникот на пензија,
· установата-бањата во која ќе се остварува услугата,
· термин за користење на услугата и

· се означува дали корисникот има право на придружник.
 (3) Списоците кои се доставуваат до бањите, се изготвуваат според термини за користење на услугата (периодот на користењето на услугата) за секоја бања посебно  и истите ќе содржат:   

· пензиски број,

· име и презиме на корисникот,
· филијалата на Фондот, 

· се означува дали корисникот има право на придружник (со / без).

Претходно наведените податоци во списокот коишто се доставува до бањите ги дава Министерството за труд и социјална политика. Покрај погоре наведените податоци списокот ќе содржи и полиња за:

· единствен матичен  број на корисникот (ЕМБГ),
· период во кој услугата била искористена (од / до) ,
· здравствена услуга,
· потпис на корисникот на услугата,

· име и презиме и потпис на придружникот (доколку корисникот                  има право на придружник). Овие податоци ги пополнува корисникот на услугата и придружникот, со кои потврдуваат дека ја користеле услугата и во кој термин.

(4) До установите (бањите) се доставуваат списоци во електронска и печатена форма кои се авторизираат со параф од претседателот на Комисијата и печат (лепеза) од Министерството за труд и социјална политика.
(5) Установите (бањите) кои обезбедуваат  услуги за бањско климатска рекреација, водат евиденција на користењето на услугата единствено на списоци кои се авторизирани со печат од страна на Министерството за труд и социјална политика. Овие списоци во печатена форма  претставуваат прилог на фактурата за извршена услуга за бањско климатска рекреација за 2018 година. 

Член 13
(1)  Министерството ги доставува списоците од член 12 став (2) до Фондот на ПИОМ електронски (во excel  формат) .
(2) Врз основа на добиените списоци од Министерството, Фондот на ПИОМ преку писмен пат (со користење на услугите од Македонска пошта) задолжително писмено го известува корисникот за установата (бањата) во која ќе ја остварува услугата и периодот на користењето на услугата.
(3) Врз основа на списокот  со фактурата од член 12 став (2 ) за користење на услугата бањско климатска рекреација на корисници на пензија, Комисијата изготвува пресметка на трошоци за превоз во висина на повратна автобуска карта од местото на живеење на корисникот до установата во која ќе се врши услугата на бањско климатска рекреација. Врз основа на пресметката за превоз, Министерството за труд и социјална политика од својата сметка средствата за превоз ги префрла на сметка на Фондот на ПИОМ по што Фондот на ПИОМ ќе изврши пренос на средствата за превоз на трансакциска сметка на корисникот на пензија по утврдување од страна на Комисијата дека лицето ја искористило услугата. 

Член 14
Подносителот на барање на кој му е одобрено бањско климатска рекреација не може да ја промени установата, во која е упатен да ја користи услугата, ниту да го промени периодот на користење на услугата утврден во известувањето, освен во исклучителни случаи поради болест или слични причини во семејството, за која промена со писмен допис се известува установата. 
Член 15
Во текот на реализација на проектот за користење услуга на бањско климатска рекреација на корисници на пензија за 2018 година, Министерството за труд и социјална политика ќе врши мониторинг. 
      Член 16

Оваа процедура влегува во сила со денот на донесувањето.

